
KHUTBAH JUMAAT
PERTAMA DAN KEDUA

16 RABIULAWAL 1446H/ 20 SEPTEMBER 2024M

WARGA EMAS DIHORMATI, ANAK-ANAK DISAYANGI
Disediakan oleh

Jabatan Hal Ehwal Agama Islam Negeri Sabah (JHEAINS)

Arahan kepada PTA/ PPMD/ AJK MASJID/ SURAU:

Seksyen 97, Enakmen 3 Tahun 1995, Enakmen Kesalahan Jenayah Syariah
1995, Bahagian IV - Kesalahan Khutbah menyatakan bahawa menjadi
kesalahan bagi khatib yang membaca khutbah Jumaat yang bukan disediakan,
disemak atau diluluskan oleh Maijlis dan boleh, apabila disabitkan, dikenakan
hukuman denda tidak melebihi dua ribu ringgit atau penjara selama tempoh
tidak melebihi satu tahun atau kedua-duanya sekali.

Khatib hendaklah menyemak terlebih dahulu khutbah ini sebelum disampaikan
kepada para jemaah supaya sempurna rukun dan baris agar dapat disampaikan
dengan fasih dan lancar.

Khutbah ini hendaklah dibaca oleh Imam Qariah atau Imam Rawatib yang
bertugas di masjid atau surau yang berkenaan kecuali ada kebenaran khas dari
Jabatan Hal Ehwal Agama Islam Negeri Sabah (JHEAINS).

Khutbah hendaklah disampaikan pada tarikh dan masa yang ditetapkan oleh
JHEAINS.

Khatib tidak dibenarkan meminda isi perkataan dalam khutbah ini kecuali
untuk menyempurnakan rukun khutbah, kesilapan ejaan dan baris pada
ayat-ayat al-Quran & Hadis yang terkandung di dalamnya.

Khutbah hendaklah disampaikan dalam tempoh 10 - 15 minit sahaja.

“ “2.:® Mohon semak QR code ini jika ada sebarang
\ F ?‘;:g cadangan penambahbaikan. Sekian, terima kasih

KAUM MUSLIMIN RAHIMAKUMULLAH!

Sama-samalah kita manfaatkan hayat yang masih berbaki ini dengan
mematuhi segala perkara yang diperintahkan oleh Allah SWT dan
menjauhi segala yang ditegah-Nya. Ingatlah, sesiapa yang taat kepada
Allah SWT dan Rasul-Nya, maka sesungguhnya dia telah berjaya
mencapai sebesar-besar kejayaan. Pada hari yang mulia ini, khatib
mengetengahkan khutbah yang bertajuk “Warga Emas Dihormati,
Anak-anak Disayangi”.

PARA JEMAAH YANG MULIA!

Dalam kehidupan bermasyarakat, dua golongan yang sangat penting

adalah anak-anak dan warga emas. Mereka adalah simbol dari permulaan

dan penghujung kitaran kehidupan. Anak-anak, adalah harapan dan masa
depan umat manusia. Manakala warga emas yang telah melalui pelbagai

pengalaman hidup, adalah sumber kebijaksanaan dan warisan budaya.

Dan setiap manusia yang dikurniakan umur yang panjang oleh Allah SWT
pasti akan melalui beberapa fasa kehidupan bermula dari fasa bayi
sehinggalah ke fasa usia tua atau warga emas. Fasa awal kehidupan
manusia khususnya Ketika masih bayi dan kanak-kanak berada dalam
keadaan serba lemah. Kemudian apabila seseorang itu membesar
menjadi remaja dan belia, ia berpindah ke fasa kuat untuk selanjutnya
beransur lemah kembali apabila sudah menginjak usia lanjut atau tua. Ini
adalah ketentuan dan kuasa Allah yang menciptakan manusia

sepertimana yang dijelaskan surah ar-Ruum ayat 54:--

Yang bermaksud: “Allah yang menciptakan kamu bermula dengan
keadaan lemah, kemudian menjadikan kamu kuat. Setelah itu la
menjadikan kamu lemah pula serta tua beruban. la menciptakan apa yang
dikehendaki-Nya, dan Dialah jua Yang Maha Mengetahui, lagi Maha

Kuasa.”

Fasa kehidupan manusia yang sedemikian rupa antara lain bertujuan
menguji tahap keimanan kita selaku hamba-Nya dalam menghadapi
senario berkenaan. Namun amat memilukan sejak kebelakangan ini,
kerap berlakunya penderaan serta penganiayaan terhadap golongan
warga emas dan anak-anak sehingga ada yang menemui ajal. Padahal,
menurut ajaran Islam golongan warga emas atau orang tua perlu

dihormati bukannya dipersia-sia hidupnya. Demikian juga halnya dengan



anak-anak, mereka perlu disayangi, bukannya didera dan menjadi tempat

melepaskan geram.
SAUDARA MUSLIMIN YANG BUDIMAN!

Sesungguhnya menghormati warga emas dan menyayangi anak-anak
bukan sahaja tuntutan moral tetapi juga perintah agama yang periu
dipraktikkan oleh setiap Muslim. la sebagai tanda kesyukuran dan
keharmonian hidup. Justeru, dalam budaya Islam, warga emas dihormati
dan dimuliakan kerana mereka adalah generasi yang terdahulu, yang
telah banyak berkorban dan menyumbang kepada keluarga dan
masyarakat. Menghormati mereka adalah tanda kesyukuran serta
pengiktirafan kepada pengalaman dan perlu dibudayakan berdasarkan

kepada faktor-faktor berikut:

Pertama, Tuntutan Agama: Islam mengajar kita untuk menghormati orang

tua. Ini sebagaimana sabda Rasulullah SAW yang bermaksud:

“‘Sesungguhnya termasuk mengagungkan Allah adalah
menghormati seorang Muslim yang beruban (sudah tua),
pembawa al-Quran yang tidak berlebih-lebihan padanya (dengan
melampaui batas) dan tidak menjauh (dari mengamalkan) al-
Quran tersebut, serta memuliakan penguasa yang adil.” (H.R.
Abu Daud)

Kedua, sumber kebijaksanaan. Warga emas memiliki pengetahuan dan

pengalaman yang luas, yang boleh dijadikan panduan dalam kehidupan.

Ketiga, kewajipan anak-anak menjaga dan menghormati ibu bapa
terutamanya ketika mereka sudah tua dan berusia lanjut. la bertepatan
dengan firman Allah SWT dalam Surah Al-lsra’, ayat 23 yang
bermaksud: “Dan Tuhanmu telah perintahkan supaya engkau tidak

menyembah melainkan kepada-Nya semata-mata, dan hendaklah

engkau berbuat baik kepada kedua ibu bapa. Jika salah seorang dari
keduanya atau kedua-duanya sekali sampai kepada umur tua dalam
Jjagaan dan peliharaanmu, maka janganlah engkau berkata kepada
mereka (sebarang perkataan kasar) sekalipun perkataan “Ha”, dan
Janganlah engkau menengking menyergah mereka, tetapi katakanlah

kepada mereka perkataan yang mulia (yang bersopan santun).”
HADIRIN JEMAAH JUMAAT SEKALIAN!

Anak-anak adalah amanah daripada Allah SWT. Sebab itu, Islam
menekankan betapa pentingnya memberikan perhatian yang sewajarnya

kepada golongan berkenaan.
Anas bin Malik berkata, Rasulullah SAW ada bersabda, maksudnya:

"Muliakanlah anak-anakmu dan perbaiki adab mereka." (H.R. Ibn
Majah)

Justeru, menyayangi anak-anak merupakan antara satu pendekatan
psikologi dalam bentuk kasih sayang fizikal, tetapi juga merangkumi

perkara-perkara berikut:

Pertama, Kasih sayang dan pendidikan serta asuhan serta bimbingan

akhlak yang sempurna.

Kedua, Perlindungan dan Kebajikan: Tanggungjawab ibu bapa adalah
memastikan anak-anak mendapat makanan, pakaian, pendidikan, dan
persekitaran yang selamat. Ini termasuk melindungi mereka dari ancaman

fizikal, spiritual dan mental.

Ketiga, Membina masa depan dengan menyayangi dan mendidik mereka
dengan baik. Ini adalah pelaburan jangka panjang yang akan membawa

kebaikan kepada keluarga, masyarakat mahupun terhadap negara.

SAUDARA JEMAAH YANG BERBAHAGIA!

Rasulullah SAW bersabda, maksudnya:

“‘Bukan dari golongan kami orang yang tidak menyayangi anak
kecil dan tidak menghormati orang tua di antara kami.” (H.R.
Tirmidzi).

Sehubungan itu, menghormati warga emas dan menyayangi anak-anak
adalah dua prinsip penting dalam membina masyarakat yang harmoni dan
sejahtera. Islam menekankan bahawa kedua-dua golongan ini
memerlukan perhatian dan perlindungan khas. Warga emas, dengan
segala pengalaman dan kebijaksanaan, perlu dihormati dan dijaga,
manakala anak-anak, dengan potensi mereka untuk masa depan, perlu
disayangi dan dididik dengan penuh kasih sayang. Dengan
mempraktikkan nilai-nilai ini, kita dapat membentuk sebuah masyarakat
yang adil, beradab, dan penuh keberkatan, di mana setiap individu

dihargai dan dihormati tanpa mengira usia.

Firman Allah dalam surah an-Nahl ayat 90:--

Maksudnya: “Sesungguhnya Allah menyuruh berlaku adil, dan berbuat
kebaikan serta memberi bantuan kepada kaum kerabat; dan melarang
daripada melakukan perbuatan-perbuatan yang keji dan mungkar serta
kezaliman. Dia mengajar kamu (dengan suruhan dan larangan-Nya ini)

supaya kamu mengambil peringatan mematuhinya.”

Ya Allah, selamatkanlah saudara-saudara kami yang tertindas di bumi
barakah khususnya Palestin, kasihanilah mereka dan limpahkan gugusan
Rahmat-mu ke atas mereka.

Ya Allah! Naungilah kehidupan kami, negeri dan juga negara kami.
Hiasilah diri kami dengan sifat-sifat terpuji dan jauhi kami dari sifat-sifat
yang terkeji. Jadikanlah kami dan daripada keturunan kami orang-orang
yang istiqgamah mendirikan solat secara berjemaah, menunaikan zakat,

berpuasa dalam bulan Ramadan, mengerjakan ibadah haji, mewakafkan
harta dan berinfaq pada jalan yang Engkau redai. Sesungguhnya hanya
kepadaMu jua Ya Allah tempat kami mengadu dan memohon pertolongan.

Disediakan dan diedar oleh:

Bahagian Penyelidikan dan Informasi, Jabatan Hal Ehwal Agama Islam Negeri Sabah

NOTA: Teks khutbah ini mengandungi potongan ayat-ayat al-Quran dan Hadis Rasulullah SAW. Mohon jaga dengan cermat dan tidak
disepahkan.

Sebarang pertanyaan atau maklum balas, sila hubungi
Unit Penerbitan, Bahagian Penyelidikan dan Informasi, Jabatan Hal Ehwal Agama Islam Negeri Sabah

Hubungi 088-522127/ jheains.penerbitan@gmail.com untuk sebarang pertanyaan/ maklumat lanjut.

